
Uned 2
Beth yw Menter Iaith?
Erioed wedi gofyn y cwestiwn, “Beth yw Menter Iaith?”
Rhwydwaith o grwpiau cymunedol yw’r Mentrau Iaith, sy’n gweithio at gynyddu a chryfhau’r defnydd o Gymraeg yn ein cymunedau.
Mae dwy ar hugain Menter Iaith wahanol sy’n gweithio gyda dros gant a thrigain o bobl dros Gymru yn eu hardaloedd lleol.
Mae pob un yn wahanol, yn gwasanaethu ar gyfer anghenion penodol eu hardaloedd gyda dros bedair mil saith cant o weithgareddau’r flwyddyn, o wyliau neu glybiau gofal plant i sesiynau ymwybyddiaeth iaith. Mae’r Mentrau Iaith yn cefnogi pobl o bob oed ac ym mhob cam o fywyd. 
Gan gyfeirio at wasanaethau Cymraeg defnyddiol, mae’ch Menter Iaith yn siop un stop ar gyfer yr iaith, gan ein hannog i fyw, dysgu a mwynhau yn Gymraeg. Mae’r Mentrau Iaith i bawb.
I ganfod eich Menter Iaith leol, ewch i mentrauiaith.cymru.

Sgript Fideo Menter Cwm Gwendraeth
Cyflwynydd: Ar ôl llwyddiant Eisteddfod yr Urdd yng Nghwm Gwendraeth yn 1989, roedd llawer o bobl yr ardal yn awyddus i barhau i gynnal gweithgareddau Cymraeg. Roedden nhw’n pryderu am ddyfodol y Gymraeg, ac yn teimlo bod angen mudiad i roi hwb i’r iaith yn y Cwm. Felly, ym mis Ionawr 1991, sefydlwyd Menter Cwm Gwendraeth – y Fenter Iaith gyntaf o’i math yng Nghymru. 
I ddechrau, cynllun peilot tair blynedd oedd y Fenter, gyda dau aelod o staff yn unig. Bron i dri deg mlynedd yn ddiweddarach, gyda’i henw newydd Menter Cwm Gwendraeth Elli, mae dros naw deg aelod o staff yn gweithio i’r Fenter a thros bum cant o ddigwyddiadau cymunedol cyfrwng Cymraeg wedi’u cynnal yng nghymunedau Cwm Gwendraeth a Llanelli. 
Buodd Menter Cwm Gwendraeth yn ysbrydoliaeth i lawer o gymunedau eraill, ac erbyn hyn mae dwy ar hugain o Fentrau Iaith yng Nghymru.
Dw i yma heddiw yn Caffi Cwtsh, sy’n cael ei redeg gan Fenter Cwm Gwendraeth. Mae siop lyfrau ac anrhegion yma hefyd, ac yn y cefn, mae swyddfa’r Fenter.
Alaw, allwch chi sôn wrtha i am rai o’r gweithgareddau sy’n cael eu cynnal gan y Fenter?


Uned 3
Fideo Cool Cymru
Lisa Gwilym: ’Nôl ar ddechrau’r 90au, ymhell cyn bod sôn am Gymru fel gwlad cŵl, roedd cerddoriaeth gyfoes Gymreig yn cael ei gweld fel tipyn o jôc i weddill y byd.
Iestyn George: Roedd e’n amser tywyll iawn i ddiwylliant poblogaidd Cymru, heb os.
Huw Stephens: Roedd y stereoteips am Gymru’n dal yn gryf, mai corau meibion a Harry Secombe a Tom Jones oedd ’na.
Bethan Elfyn: Ro’n i’n meddwl bod pobl yn sôn am Tom Jones a Shirley Bassy achos bod nhw mor eiconig ond mewn ffordd roedden nhw’n siarad am yr artistiaid yna achos bod neb arall yn torri trwyddo.
HS: Doedd ’na ddim lot o fandiau mawr, cŵl os chi isie.
IG: Roedd ’na vacuum mawr. Roedd e’n amser fflat a dweud y lleia.
LG: Ond o dan yr wyneb, tra bod Thatcher yn gweddnewid Cymru yn yr 80au, roedd chwyldro ’di dechrau yn y byd cerddoriaeth Gymraeg, wrth i agwedd pync roc ysbrydoli cenhedlaeth newydd o fandiau. Roedd grwpiau fel Anhrefn, Tynal Tywyll, Y Cyrff a Datblygu yn gweld eu hunain fel sîn tanddaearol y tu allan i brif ffrwd cerddoriaeth Gymraeg ac ro’n nhw’n benderfynol o herio’r sefydliad.
Ac roedd Rhys Mwyn yn ffigwr amlwg iawn.
Rhys Mwyn: Mae gen i dŷ yn llond o bosters a lluniau a geriach...
LG: Roedd y gerddoriaeth yn gynhyrfus, yn gyfoes ac yn codi gwrychyn, ac erbyn i’r don newydd yma ysbrydoli ton newydd arall o gerddorion Cymraeg, roedd y sîn yn fyrlymus iawn.
RhM: Y Cyrff ac U Thant yn chwarae yng Nghlwb Ifor Bach... ac mae’n dangos y Cyrff fel prif fand... Roedden ni’n deud “Y sîn danddaearol... dyma’n gang ni. Mae popeth sy’ ’di bod o’r blaen rŵan yn amherthnasol. Dyma’r to newydd.”
LG: Ac i gefnogi’r to yma, dechreuwyd ffansins, trefnwyd rhwydwaith o gigs yn enwedig gan Gymdeithas yr Iaith a sefydlwyd labeli DIY annibynnol gan fod y prif label recordio – Sain – yn gwrthod recordio eu cynnyrch.
RhM: Roedd Sain fel yr EMI yn Lloegr. Dinosor anferth oedd yn methu symud. Roedden ni i gyd yn gorfod creu ein labeli ein hunain er mwyn rhoi’r stwff ’ma allan. Felly fel ddudes i erioed – i gyd oedd Recordiau Anhrefn oedd catalydd i gael pethau allan.
LG: Wedi’u hysbrydoli, sefydlodd dau o fyfyrwyr Aberystwyth ANKST, label ddaeth yn feithrinfa bwysig i fandiau’r 90au.
Alun Llwyd: Fe gafon ni’r fraint a’r anrhydedd o weithio efo rhai o’r grwpiau gorau erioed, yn unrhyw iaith. Bandiau megis Datblygu, Cyrff, Ffa Coffi Pawb. Grwpiau roedden wedi bod yn ffans ohonyn nhw erioed... heb labeli. Be’ sy ganddon ni yn fanna ydy casgliad o recordiau sydd yn adlewyrchiad ac yn dysteb i sîn oedd yn anhygoel o gyffrous ar y pryd.
A diolch i un DJ dylanwadol ar Radio 1, roedd cyfoeth y sîn roc Gymraeg yn cael sylw y tu hwnt i Glawdd Offa.
Uned 5
Dyfyniadau o fideo Cymdeithas yr Iaith.
Gareth Miles: “Roedd fel petai angau’r Gymraeg yn anorfod... Roedd y cyfryngau torfol i gyd yn Saesneg; doedd ganddi ddim statws o gwbl. Roedd llanw hanes fel petai yn erbyn y Gymraeg. Y ffaith amdani oedd... fe gafwyd ffrwydrad o wrthryfel gan bobl ifanc yn erbyn yr hen gyfundrefnau a’r hen ffordd o feddwl, ac roedd Cymdeithas yr Iaith yn fynegiant Cymreig a Chymraeg o hynny.”
Ffred Ffransis: “Roedden ni’n cael ein trin fel rhyw hen glwt.”
Hywel Griffiths: “Mae egwyddor heddychiaeth wedi bod yn bwysig iawn... er bod y gweithredoedd hynny’n rhai torcyfraith... mae’n hollol foesol i dorri cyfraith sydd mewn gwirionedd yn anfoesol.”
Gareth Miles: “Y dull di-drais oedd y ffordd ymlaen... petaen ni wedi defnyddio dulliau treisiol, mi fyddai’r heddlu cudd wedi gyrru agent provocateur ac ysbiwyr i’n plith ni a fyddai’r Gymdeithas ddim wedi para mwy na blwyddyn neu ddwy.”
Ffred Ffransis: “Ar ôl y Gymdeithas roedd yr iaith yn cael ei chysylltu â phethau radicalaidd...   Prynais i hen gar am bumpunt a pharcio’r car ar ochr y ffordd gyda nodyn yn dweud, ‘does dim treth car ar hwn’ achos bod y disg treth yn Saesneg. Mynd i ffwrdd ac aros i rywun ddod i nôl fi... o’n i’n dal i aros ddeufis wedyn.”
Aneirin Karadog: “Gellir dadlau y byddai sefyllfa’r Gymraeg yn druenus o argyfyngus heb ymgyrchoedd Cymdeithas yr Iaith ar hyd y degawdau.”

Sgript Fideo Tryweryn
Wrth deithio i’r gogledd orllewin o’r Bala ar hyd yr A4212, fe welwch chi’r llyn yma: Llyn Tryweryn, yng ngogoniant Parc Cenedlaethol Eryri. Mae’n lle poblogaidd i gerddwyr a thwristiaid bob adeg o’r flwyddyn.
Ond mae’r llyn llonydd yma’n cuddio stori drist. Stori wir am golli tir, colli cartrefi a chwalu cymuned Gymraeg. 
Mae’r stori’n dechrau dros hanner can milltir i ffwrdd o fan hyn, yn ninas Lerpwl. 
Yn y 1950au, roedd Corfforaeth Lerpwl wrthi’n dymchwel slymiau’r ddinas ac yn codi tai newydd, glân yn eu lle. Tai modern efo ystafelloedd ymolchi a pheiriannau golchi dillad. Roedd angen miloedd o alwyni o ddŵr ar gyfer y cartrefi newydd yma. Byddai’n rhaid adeiladu cronfa ddŵr yn rhywle.
 Ar Ragfyr yr ugeinfed, 1955, penderfynodd pwyllgor dŵr Corfforaeth Lerpwl mai pentref Capel Celyn yng Nghwm Tryweryn ger y Bala oedd y lle gorau ar gyfer y gronfa ddŵr yma. 
Yn 1957, cyflwynwyd mesur seneddol ar gyfer cynllun. Doedd dim un aelod seneddol Cymreig o blaid y mesur, ond cafodd ei awdurdodi, serch hynny. 
Roedd Capel Celyn yn gartref i 48 o bobl. Roedd capel, ysgol, swyddfa bost, deuddeg o ffermydd a thua 800 erw o dir amaethyddol yno.
Rhoddwyd caniatâd i Gorfforaeth Lerpwl brynu’r tir yn orfodol, a throi pobl allan o’u cartrefi.
Ffurfiwyd Pwyllgor Amddiffyn Tryweryn ac roedd yr aelodau’n cynnwys ffigurau amlwg ym mywyd cyhoeddus Cymru, fel y Fonesig Megan Lloyd George a Syr Ifan ab Owen Edwards.
Aeth cynrychiolwyr o Dryweryn i gwrdd â Chorfforaeth Lerpwl dan arweiniad Gwynfor Evans, Llywydd Plaid Cymru. Ond er mor bwerus oedd anerchiad Gwynfor Evans gerbron y Gorfforaeth, roedden nhw mor benderfynol ag erioed i fwrw ymlaen â’r cynllun.
Trwy Gymru gyfan, roedd gwrthwynebiad chwyrn i’r cynllun am nifer o resymau.  
Yr iaith Gymraeg			
Byddai’r cynllun yn chwalu cymuned uniaith Gymraeg, ar adeg pan oedd cymunedau fel hyn yn dechrau diflannu.
Adnoddau Cymru
Roedd gwrthwynebiad i’r ffaith fod adnoddau gwerthfawr Cymru’n cael eu meddiannu gan ddinas yn Lloegr.
Dim llais
Doedd dim un Aelod Seneddol o Gymru yn cefnogi’r cynllun, ond doedden nhw ddim yn gallu ei atal. Doedd gan Gymru ddim llais. Roedd hi’n ddiamddiffyn. 
Roedd llawer o bobl ifanc Cymru yn teimlo’n rhwystredig. Gweithredu’n uniongyrchol oedd yr unig ffordd ymlaen, yn eu barn nhw.
Ar Fedi’r 22ain 1962, difrodwyd offer ar y safle gan David Pritchard a David Walters. Dau ddyn ifanc o Went oedden nhw, a doedden nhw ddim yn siarad Cymraeg. Cawson nhw ddirwy o hanner canpunt yr un.
Yna, ar 10 Chwefror 1963, aeth tri dyn ifanc arall – Emyr Llewelyn, Owain Williams a John Albert Jones – i safle gwaith adeiladu’r gronfa ddŵr, a gosod ffrwydron yno. Gwnaethon nhw ddifrod difrifol i offer a chael dedfryd o garchar. Carcharwyd Emyr Llewelyn ac Owain Williams am flwyddyn, a chafodd John Albert Jones gyfnod prawf o dri mis.
Er gwaetha’r protestio a’r gwrthwynebiad, cafodd y gronfa ei chwblhau ym mis Awst 1965, a’i hagor yn  swyddogol ym mis Hydref yr un flwyddyn.
 I rai, roedd Argae Cwm Tryweryn yn symbol o’r byd newydd modern, a phentref Capel Celyn yn perthyn i’r oes o’r blaen.
Ond i eraill, daeth boddi Cwm Tryweryn yn symbol o fygythiad i’r iaith Gymraeg ac i Gymru, ac yn anogaeth i weithredu dros Gymru a’r Gymraeg.
1963		Cafodd cynllun i foddi pentref Llangyndeyrn yng Nghwm Gwendraeth Fach ei atal
1964 		Sefydlwyd y Swyddfa Gymreig, gan roi llais cryfach i Gymru yn Llywodraeth y 			Deyrnas Unedig
1997		Cafwyd pleidlais ‘Ie’ yn Refferendwm Datganoli i Gymru
2005		Hanner can mlynedd ar ôl cwblhau argae Tryweryn, cafwyd ymddiheuriad 			swyddogol gan Gyngor Lerpwl i drigolion Capel Celyn a Chymru gyfan. Ond, ar ôl iddi ddod i’r amlwg fod Corfforaeth Lerpwl wedi gwerthu dŵr Tryweryn i awdurdodau eraill am elw mawr, does dim llawer o bobl yn barod i faddau ac anghofio.

